
Son vaxtlar teatr camesi üçün maraqlı və yaddaqalan keçir. 
Teatrlarımız ard-arda premyeralar edirlər. Ötən ay Akademik 
Milli Dram Teatrında ilk nümayişi olan “Dantenin yubileyi” də 
bu sıradadır. Diqqətli oxucularımızın xatirindədir ki, bir neçə 

ay öncə bu səhnə işinin məşq prosesindən də bəhs etmişdik.

Xalq yazıçısı Anarın eyniad­
lı povestinin motivləri əsasında 
hazırlanan tamaşa fərqli üs­
lub və baxış bucağı ilə seçilən, 
Bakıda aktyorluq, Rusiyada 
isə rejissorluq təhsili almış Ər­
şad Ələkbərovun bu səhnədə 
növbəti işidir. Onu böyük teatr 
mütəxəssisi İsrafil İsrafilov Aka­
demik Milli Dram Teatrına rəh­
bərlik edərkən kəşf etmiş və nə­
ticə olaraq “Müsyö İbrahim və 
Quran çiçəyi” ərsəyə gəlmişdi. 
Unudulmaz Fuad Poladovla da­
ha çox yaddaqalan tamaşadan 
savayı o həm də Akademik Rus 
Dram Teatrında “Mərasim” və 
“Mən, sən, o və telefon”a, eləcə 
də qardaş Qazaxıstanda səhnə 
əsərinə quruluş verib. “Dantenin 
yubileyi”ndə də ondan umduğu­
muz rejissor performansını gös­
tərə bildi. Ən azından ona görə 
ki, illərdir az qala ştamplamış 
oyununu izlədiyimiz bir neçə 
aktyoru bizə tam başqa yöndən 
göstərdi.

Tamaşa tərifəlayiqdirmi? Bəli. 
Elə isə “Dantenin yubileyi” Azər­
baycan teatr mühiti üçün yeni­
likdirmi? Bax, burada birmənalı 
cavab əvəzinə bir az ətraflı mü­
lahizələrə ehtiyac var...

Onlara keçməzdən öncə qeyd 
edim ki, tamaşanın musiqi tərti­
batçısı Ayat Baxşıyev, rejissor 
assistentləri Dilbər İsmayılova 
və Vüqar Məmmədov, quruluş­
çu rəssamı Samirə Həsəno­
va, geyim üzrə rəssamı Aygün 
Mahmudova, işıq üzrə rəssamı 
Rafael Həsənovdur. Səhnə əsə­

rində Xalq artisti Sabir Məm­
mədov (Feyzulla Kəbirlinski), 
Əməkdar artistlər Sənubər İs­
gəndərli (Həcər), Elşən Rüstə­
mov (Səyavuş), Mətləb Abdulla­
yev (Ağamehdi), Anar Heybətov 
(Cavad Cabbarov), Şəlalə Şah­
vələdqızı (Səfura), aktyorlar 
Şəhla Əliqızı (Anaxanım), Rüs­
təm Rüstəmov (Əlikram), Vüsal 
Mustafayev (Məcid Ələsgərov), 
Məhsəti Tahirzadə (Lena), Ra­
min Şıxəliyev (Gənc tənqidçi), 
Cümşüd Zeynalov (Mamed), 
Elsevər Rəhimov (Eldar), Tural 
İbrahimov (Aydın), Nəzrin Ab­
dullayeva (Rəna) və Lalə Sü­
leymanova (Roza) çıxış edirlər. 
Tamaşanın dəvətli iştirakçıları 
(musiqiçilər) Ayat Baxşıyev, Xə­
yal Əliyev, Vaqif Hacıyev və Vü­
sal Əliyevdir.

...Baş qəhrəman Feyzulla 
Kəbirlinski. O, faciəsini dərk 
eləyə-eləyə, bu faciəni bir ağrı 
kimi daşıyaraq yaşayır. Amma 
həm də daxilən xoşbəxtdir və 
sənətə xidmətdə keçən ömrü 
ilə qürurlanır. Əslində, sənət­
də yeri yoxdur. Ahıl yaşlı uğur­
suz aktyorun yeganə qazancı 
saflığını saxlaması, faciəsi isə 
uğursuzluğu dərk edə-edə mə­
sud görünməsidir. Məsələn, ka­
ramel fabrikində rəhbərlik etdi­
yi dərnəkdə onu belə görürük. 
Bütün günü rejissor Səyavuşun 
danlaqlarını eşidə-eşidə çalış­
dığı teatrın səhnəsində kiçil­
dikcə məhz fəhlələrdən ibarət 
dərnək üzvlərinin qarşısında 
nəhəngləşə bilir.

Teatrda faydasız olsa belə, 
Kəbirlinski yaxşı insandır, ərdir, 
atadır. Özünün olmayan uşağa 
təmənnasız məhəbbətlə bağlı­
dır. Ondan bezən arvadı Həcə­
rə də.

İstedadsız olsa da sənəti bö­
yük məhəbbətlə sevir. Ömrü 
avtobusda teatr-dublyaj-televi­
ziya-evi arasında keçən Kəbir­
linski bəzən adamı hövsələdən 
çıxardacaq qədər inadkar və 
nikbindir. Təslim olmur və son­
da öz istəyinə çatır – əsas ma­
hiyyətini ifadə edə bilir və özü 
qarışıq hamının bir “PAZ”a min­
dirilərək ünvansız səfərə çıx­
maqlarına nail olur. Mesaj qısa 
və çox sərtdir: Kəbirlinskilərsiz 
teatr ya olacaq, ya da yox. Məş­
hur “olum, ya ölüm?!” kimi...

Yeri gəlmişkən, tamaşa boyu 
səhnədə olan sarı “PAZ” avto­
busu rəmzi, eyni zamanda çox­
funksiyalı məkan funksiyasını 
yerinə yetirir. Bütün hadisələr 
onun ətrafında, içində cərəyan 
edir.

Tamaşanın ümumi təəssü­
ratı haqqında bir neçə kəlmə 
desək: əsər pyes olmadığın­
dan teatrımızda heç vaxt səh­
nələşdirilməyib və bu mənada 
tamaşanı bizim teatr üçün yeni 
yanaşma saymaq olar. Üstəlik, 
rejissor aktyorlarla çox yax­
şı işləyib. Sözsüz ki, dünya­
da qonşu-bacamızda bu tipdə 
çox tamaşalar var. Sadəcə, 
bu tərz bizim üçün yeni sayı­
la bilər. Xırdalasaq, qüsurları 

da az deyildi. Xüsusən texni­
ki baxımdan natamamlıqları 
vardı. Elə rekvizit kimi seçilən 
avtobusdan tutmuş musiqi həl­
lindəki gitara ilə tarın bir neçə 
məqamda uzlaşdırılma cəhdi­
nədək...

Amma, qeyd etdiyimiz kimi, 
rejissorun əsas uğuru aktyorlar­
la mükəmməl iş, aktyorların da 
ən bariz uğuru özlərinə kənar­
dan baxmaqla məmnun oyunla­
rı idi.  Məhz bu məqamda yada 
Stansilavskinin “Yaşama artistə 
səhnə sənətinin əsas məqsədi­
ni yerinə yetirməyə kömək edir. 
Məqsəd isə rolun “insan ruhu­
nun həyatı”nı  yaradarkən bu 
həyatı səhnədə bədii formada 
verməkdən ibarətdir” təyini dü­
şür. 

Düzü, ayrı-ayrılıqda aktyorlar 
arasında bölgü edib, sıralamaq 
istəməzdik. Amma, zənnimizcə, 
Sabir Məmmədov səhnəyə gə­
ləndən, bəlkə də elə ilk dəfədən 
– kütləvi səhnədə nizə tutandan 
məhz Kəbirlinski olmamaq üçün 
mübarizə aparıb. Ona tamaşa 
edərkən içdən-içə qəhrəmanına 
acıdığını, ona bağlandığını, hət­
ta heyranlığını görürük. Yoxsa, 
aciz və uğursuz aktyor Kəbir­
linski Xalq artistinin ifasında bu 
qədər təsirli alınmazdı...

Bertolt Brext və epik teatr 
ənənəsindən məlumatı olan­
lar bilirlər ki, forma və məzmun 
vəhdətinin təsnifatı məsələsin­
də bu nəzəriyyəçi ustadır, isti­
nad yeridir. Çünki məhz o, incə­

sənətin katarsis kimi qəbuluna 
alternativ “epik teatr” nəzəriy­
yəsini təqdim edib. Bu mənada 
onun üslub azadəliyini, poetika­
sını öz rejissor prinsipinə əlavə 
edən Ə.Ələkbərov nəyi hara­
dan başladığını yaxşı bilirdi və 
tamaşa boyu bu vahid prinsip 
özünü göstərdi.

Sözsüz ki, tamaşanın üslu­
ba adekvat olmayan tərtibatını 
və dilin ifadə tezliyinə tərs-mü­
tənasib tempdə sürət seçimini 
çıxmaq şərtilə. Məsələn, səh­
nənin ortasına qoyulan “PAZ” 
avtobusu estetik və funksional­
lıq baxımından olduğu kimi, is­
tifadə məqamında da narahatlıq 
yaradırdı. Səhnədə ev, mətbəx, 
teatr, dublyaj, televiziya, radio, 
hətta küçə-meydan olan avto­

busun sonda nisgilli sakinlərini 
bir “PAZ”a toplayıb ünvansız­
lığa yürüşü, özü də bu gedişin 
səbəbkarının rejissor olma­
sı, quruluşçunun  tamaşadakı 
“həmkar”ını (rejissor Səyavuş) 
hakimi-mütləq elan etməsi şəx­
sən bu sətirlərin müəllifində 
pessimist təyin-təəssüratı ya­
ratdı.

Bəlkə də Səyavuş tam baş­
qa zamanda və məkanda Kə­
birlinskiyə “Bu gecə bu qoca, 
bu ocaq” deməyi daha uyğun 
şərtlərdə öyrədəcəkdi. Yaxud 
da əksər hallarda teatr adamla­
rının sevmədiyi tənqidçi Brext­
dən Çexova teatr məktəb və 
cərəyanlarına uyğun təhlillərini 
orada aparacaqdı. Nə bilmək 

olar, çox yəqin elə Həcər də qır-
qızıllı qonşusundan baş götürüb 
Kəbirlinski ilə kasıb komasında 
daha azad xanımlıq edəcəkdi... 

Həcər demişkən, bəlkə də on 
ildir Sənubər xanımın bu qədər 
zərif, kübar, təbii, bir sözlə, özü 
ola bilən ifasını görməmişdik. 
Aktrisa rolunu ustalıqla mə­
nimsəyərək Kəbirlinsikinin de­
yingən arvadı olmaqdan bezar 
Həcəri bizə dözümlü, sədaqətli 
və yeri gələndə də ərindən qəh­
rəman düzəldən sadəlövhlükdə 
müxtəsər və müvəffəqiyyətlə 
çatdırdı.

Bu sözləri fərqli ampluada 
gördüyümüz digər rolların ifa­
çılarına (rejissor, teatrşünas, 
gənc tənqidçi, qeybətcil qonşu 
Anaxanım, ortada yeyib, qıraq­
da gəzən Ağamehdi, yarıtmaz 
çoxbilmiş Səfurə, yaramaz Mə­
cid Ələsgərov) da aid etmək 
olar. Cavad Cabbarov obrazı 
isə Əməkdar artist A.Heybəto­
vun ifasında son vaxtlar gör­
düyümüz ən yaxşı roldur deyə 
bilərik.

Tamaşanın ideal cütlüyü də 
vardı – Mamed (C.Zeynalov) və 
Eldar (E.Rəhimov). Cümşüdü 
bu tip rollarda görməyə alışma­
dığımızdan bu obrazı onun akt­
yor kimi fərqli oyun manerasını 
– dramatizmdə komik element­
lərə asanlıqla keçidini tapmaq 
imkanı verdi. Elsevərin gənc 
aktyor kimi səhnədə duruşu, 
səs tembri, plastikası və tama­
şaçı ilə tərəf-müqabil vasitəsilə 
də asanlıqla ünsiyyətə girmək 
qabiliyyəti də görülməyə dəyər.

Ümumiyyətlə, Milli Dram 
Teatrının bundan öncə bir-iki 
tamaşada diqqəti özünə cəlb 
edən növcavanları bütün mə­
nalarda yaxşı, uğurlu seçimin 
nəticəsi kimi alqışa layiqdirlər. 
İnanmaq olar ki, onlar akade­
mik teatrın repertuarında nəzə­
rə çarpmaqla, istənilən əsərə 
müraciətə zəmin yarada bilər­
lər. Unutmadan əlavə edək ki, 
Nəzrin Abdullayevanın da səs, 
plastika və tamaşaçı ilə ünsiy­
yəti uğurlu alınmışdı və o da 
truppada yerini möhkəmləndirə 
bilər.

Qısacası, bizim səhnə üçün 
yeni olan köhnə teatr fədaisi 
haqqında həzin ballada sayılan 
“Dantenin yubileyi” alındı...

Həmidə Nizamiqızı

Bir  “yubiley”dən 
qalan  təəssürat

İngilis bəstəkarı Benjamin Brittenlə 
Rostropoviç necə dost olmuşdular?

Noyabrın 22-də dün
ya şöhrətli ingilis 
bəstəkarı, dirijor 
və pianoçu Edvard 

Benjamin Brittenin anadan 
olmasının 110 illiyi tamam 
olacaq. 

Benjamin Britten 1913-cü 
ildə kiçik balıqçı qəsəbəsi 
olan Loustoftda (Suffolk qraf­
lığı) dünyaya göz açıb. Atası 
Robert Viktor Britten diş hə­
kimi, anası Edit Roda Xoki 
həvəskar musiqiçi idi. Məhz 
anasının sayəsində o, erkən 
yaşlarında musiqiyə maraq 
göstərib. 1927-ci ildən Frank 
Bricdən musiqi dərsləri al­
mağa başlayır. Daha sonra 
Londondakı Kral Musiqi Mək­
təbində C.Ayrlendin bəstəkar­
lıq, A.Benjaminin fortepiano sinif­
lərində oxuyur. 

B.Brittenin ilkin bəstələri olan 
“Bakirə himni” və xor variasiyala­
rı “Oğlan doğuldu” əsərləri musiqi 
cəmiyyətinin diqqətini cəlb edir. 
1935-1945-ci illərdə şair Uiston 
Hyu Oden ilə uzun müddət əmək­
daşlıq edir. Bu əməkdaşlığın nə­
ticəsində bir sıra vokal əsərləri, o 
cümlədən Odenin librettosu əsa­
sında ilk operası “Paul Bunyan”ı 
yazır. 

1936-cı ildə B.Brittenin opera 
ifaçısı Piter Pirs ilə əməkdaşlığı 
başlayır ki, daha sonralar bəstə­
kar ifaçıya bir sıra əsərlər həsr 
edir. B.Britten və P.Pirs 1942-ci 
ildə ABŞ-dən qayıtdıqdan sonra 
bəstəkar daha çox operalar yaz­
mağa başlayır. Onun yaradıcılığı 
İngiltərə operasının canlanması­
na, yenidən dünya musiqi arena­
sına çıxmasına səbəb olur. Bəs­
təkar “Piter Qrayms”, “Bill Bad”, 
“Albert Herrinq”, “Lukresiyanın 
təhqir edilməsi”, “Mikelancelonun 
7 sonatası” kimi bir sıra məşhur 
operalarını təqdim edir. Ona dün­
ya şöhrəti gətirən əsəri isə “Hərbi 
rekviyem”  operasıdır. Bu opera­
ya görə müəllif üç nominasiyada 
“Gremmi” mükafatına layiq gö­

rülüb. Bəstəkar “Yay gecəsində 
yuxu” operasına görə isə UNES­
CO-nun mükafatını (1961) alıb. 
Musiqi təşkilatçısı kimi də tanınan 
sənətkar 1948-ci ildə Oldboro 
musiqi festivalının əsasını qoyub.

B.Brittenlə görkəmli bakılı 
violonçel ifaçısı və dirijor Mstis­
lav Rostropoviç arasında dostluq 
və yaradıcılıq əlaqələri olub. Bu 
musiqi xadimlərinin tanışlığının 
maraqlı tarixçəsi vardır. 1960-cı 
ildə Londonda dahi rus bəstəka­
rı Dmitri Şostakoviçə həsr olun­
muş gecə keçirilirdi. Bu gecədə 
M.Rostropoviç də çıxış edirdi. O, 
bəstəkarın violonçel üçün I kon­
sertini ifa edirdi. Onun ifasını ilk 
dəfə dinləyən B.Britten bütünlüklə 
bu insanın şəxsiyyətinə, dahiliyi­
nə heyran olmuşdu. Əgər violon­
çel əvvəllər bəstəkarı bir solo aləti 
kimi cəlb etmirdisə, indi bu ifa onu 
bu haqda dərindən düşünməyə 
vadar etdi. Beləliklə, B.Britten so­
lo-violonçel üçün əsərlər yazmaq 
qərarına gəldi. Dahi ifaçı M.Rost­
ropoviç bu illəri belə xatırlayır: 
“Londonda keçirilən konsertdən 
sonra B.Britten səhnə arxasında 
mənə yaxınlaşdı və “Mən sizin­
lə gələcək haqqında ciddi danış­
maq istəyirəm” dedi. Sonra meh­
manxanaya mənim yanıma gəlib 

violonçel üçün sonata yazmaq 
istədiyini bildirdi. İlk ifasını da 
Oldboro festivalında səslən­
dirməyimi xahiş etdi. Mən də 
ona söz verdim”. 

Oldboro festivalı B.Britten 
üçün xüsusi əhəmiyyət kəsb 
edirdi. Möhkəm əqidəli maarif­
çi olan B.Brittenin rəhbərliyi ilə 
yaranan bu festivalın açılışı 
1948-ci ildə “Müqəddəs Niko­
lay” adlı kantata ilə gerçəklə­
şib. O vaxtdan hər il keçirilən 
festivalda bəstəkar yeni-ye­
ni premyeralar hazırlayır və 
əsərlərin ifa olunması üçün ifa­
çılar cəlb edirdi. Bu məqsədlə 
B.Britten öz yazdığı violonçel 
üçün sonatasının M.Rostro­
poviç tərəfindən məhz Oldbo­
ro festivalında ifa olunmasını 
istəmişdi. O dövrün siyasi-icti­

mai vəziyyəti ilə bağlı problemlə­
rə baxmayaraq, M.Rostropoviçlə 
B.Brittenin Oldboroda yaradıcılıq 
görüşü baş tutdu. Beləliklə, B.Brit­
tenin adıçəkilə sonatasının ilk ifa­
sı Oldboro festivalında reallaşdı. 
Bəstəkar bu əsərini, eləcə də solo 
süitalarını və violonçel üçün sim­
foniyasını məhz M.Rostropoviçə 
həsr edib. B.Britten M.Rostropo­
viçlə dostluğu barədə deyib: “Mən 
daha çox ruhən özümü yaxın hiss 
etdiyim insanlar üçün əsərlər yaz­
mağa üstünlük verirəm”. B.Britten 
və P.Pirs M.Rostropoviç və Q.Viş­
nevskayanın dəvəti ilə SSRİ-yə 
gəlmişdi. Bu səfəri zamanı B.Brit­
ten A.Puşkinin əsərlərindən təsir­
lənir və onun şeirlərinə musiqilər 
bəstələyir.

B.Britten teatr, kino və radio 
üçün yazılan musiqilərin də müəl­
lifidir. Onun əsərləri özünün kəs­
kin dramatizmi, psixologizmi və 
ifadəliliyi ilə fərqlənir. 

Bəstəkar 1976-cı il dekabrın 
4-də ürək çatışmazlığından vəfat 
edib, Oldboroda Müqəddəs Pyotr 
və Pavl kilsəsinin yaxınlığında 
dəfn olunub. 

R.Həsənova 
L.və M.Rostropoviçlərin Ev-

Muzeyinin elmi işçisi

Alovlu satiriklərimizdən – Əli Nəzmi
XX əsr Azərbaycan ədəbiyyatında tənqidi 
realizm cərəyanından söz açılanda yada 
düşən müəlliflərdən biri də görkəmli şair, 
ədəbiyyatşünas və tərcüməçi Əli Nəzmidir. 
Mirzə Ələkbər Sabir ədəbi məktəbinin fəal 
davamçılarından olan şair  ömrünün əlli ilini 
bədii yaradıcılığa həsr edib. Sələfləri kimi 
can-dildən vətənin tərəqqisi, mədəniyyət və 
maarifin inkişafı yolunda mübarizə aparıb.

Şairi anadan olmasının 145 
illiyi münasibətilə bir daha ya­
da saldıq. 

Əli Məhəmməd oğlu Məm­
mədzadə (Əli Nəzmi) 1878-ci 
ildə Gəncə yaxınlığındakı Sa­
rov (Sərab) kəndində dünya­
ya göz açıb. İbtidai təhsilini 
mollaxanada alan Əli sonra 
rus-tatar məktəbində oxuyur. 
Ancaq atasının vaxtsız və­
fatı üzündən təhsilini davam 
etdirə bilmir. Ailəsinə kömək 
məqsədilə yaxın bir qohumu 
onu özü ilə Buxara və Sə­
mərqənd şəhərlərinə aparır. 
Orada dükanda işləyən Əli 
imkan tapdıqca Şərq ədəbiyyatını mütaliə edir, 
“Bikəs” təxəllüsü ilə şeirlər yazmağa başlayır.

Gəncəyə qayıtdıqdan sonra tez-tez Tiflisə ge­
dir. Orada Azərbaycan ədəbi ictimaiyyətinin nü­
mayəndələri ilə əlaqələr qurur. İlk mətbu əsəri 
“Kənddə ibtida” şeiri 1904-cü ildə “Şərqi-Rus” 
qəzetində dərc olunur. Ölkədə baş verən inqi­
labi hərəkat (1905-1907) ona böyük təsir edir. 
1906-cı ildə nəşrə başlayan “Molla Nəsrəddin” 
jurnalı öz qayəsi ilə onun diqqətini çəkir. Sati­
rik şeirləri “Məşədi Sijimqulu” və “Kefsiz” im­
zası ilə jurnalda işıq üzü görür. Qələmə aldığı 
“İstibdad”, “Qorxuram”, “Olacaqmı”, “Sizə nə”, 
“Ey füqəra”, “Od tutub odlandı vətən” və başqa 
şeirlərində azadlıq ideyalarını təbliğ edir. Şeir­
ləri cəmiyyətdə birmənalı qarşılanmayan şair 
əsərlərini “Həcamətverdi”, “Sərsəri”, “Şəmşir”, 
“Şəmşirək”, “Peşman qoca”, “Gəncə cavanları”, 
“Qoca zığ-zığ” və s. gizli imzalarla dərc etdirir.

Çarizmin müstəbidliyi, millətlərə qarşı son­
suz zülmü Əli Nəzminin 1920-ci ilə qədərki ya­
radıcılığında kədərli bir dillə təsvir olunur. Şair 
“Bu da bir bahar” əsərində vətən yaralarını 
ümidsiz və qəmli notlarla qələmə alır: 

Qır­mı­zı qan ilə əl­van­dır bu gün löv­hi-və­tən, 
Çən­gi - is­tib­dad­də qəbz ol­ma­da ru­hi-və­tən. 

Azadlıq ümidinin nəticəsiz və irticanın qara 
əlləri ilə hər şeyin alt-üst edildiyini görən müəl­
lif yazır: 

Od tu­tub od­lan­dı və­tən sər­bə­sər,
Ol­ma­dı öv­la­di-və­tən bəx­tə­vər.

Görkəmli yazıçı-dramaturq Cəlil Məmmədqu­
luzadə “Molla Nəsrəddin”də Əli Nəzmi haqqın­
da məqaləsində yazır: “O vaxt biz məcmuəmizin 
12-ci nömrəsində “Quli-biyabani” sərlövhəli bir 
məqalə ilə varlılarımıza tənəli bir xitab dərc et­
dik. Ta ki ondan bir neçə vaxt sonra Sabirin “Tö­
meyi-nahar”ı bizim səsimizə səs verdi. Bununla 

da Məşədi Sijimqulu Kefsiz də 
meydana çıxdı. M.Ə.Sabirin 
“Tömeyi-nahar”ına cavab ola­
raq “Çayda çapan qardaşım, 
ağlama, ağları gör” mətləli 
şeirini göndərdi. Məşədi Sijim­
qulunu ilk dəfə məcmuəmizdə 
nəzm ilə danışdıran, onun tə­
bii şeirini büruzə verən həmən 
“Tömeyi-nahar” oldu...”.

Ə.Nəzmi satirik şeirdə mə­
harət sahibi olduğunu göstə­
rir. Müraciət etdiyi mövzular, 
demək olar ki, Sabir yaradı­
cılığı ilə eyniyyət təşkil edib. 
Onun xurafatçıları, xalqı alda­
dan falçıları və s. həcv edən 

şeirlərində Sabir ruhu duyulur. Sabirin vəfatın­
dan sonra “Molla Nəsrəddin”də, eləcə də “Mə­
zəli”, “Zənbur”, “Tuti” və başqa mətbu orqanlar­
da ən yaxşı satirik şeirlər yazan Ə.Nəzmi olub.

Şair “İrsi-pədər” (“Ata irsi”), “Gülürəm”, “Yor­
ğun bir baxış” şeirlərində bir rəssam kimi cəha­
lət və nadanlığın mənzərəsinin ibrətli təsvirini 
verib. “Ədəbiyyat, yaxud minacat” satirasında 
qəzetlərdən qorxub küyə düşən köhnəpərəst­
ləri, “Məzəli” şeirində İran hökmdarı Məhəm­
mədəli şahı tənqid atəşinə tutub. 

Satirik şairin dili sadə, üslubu rəvandır. Şeir­
lərində daim sadəliyi saxlamağa çalışan qə­
ləm sahibinin təsvirləri yığcam və dəqiqdir. 

Ə.Nəzmi Gəncədə uzun müddət müəllim iş­
ləyib. 1924-1926-cı illərdə “Yeni Gəncə” qəzeti 
redaksiyasında, bir müddət sonra Bakıya kö­
çərək “Kəndli” qəzeti, “Molla Nəsrəddin” jurnalı 
redaksiyalarında çalışıb.

1934-cü ildən Azərbaycan Yazıçılar Birliyinin 
üzvü olan şair II Dünya müharibəsi dövründə 
alman faşizminə qarşı kəskin satirik əsərlər 
qələmə alıb. O, həmçinin tərcüməçiliklə də 
məşğul olub, N.Gəncəvi, Ə.Firdovsi, İ.Krılov 
kimi söz sənətkarlarından tərcümələr edib. XX 
əsr Azərbaycan ədəbiyyatı və mətbuatından 
bəhs edən “Keçmiş günlər” (1944) adlı mən­
zum xatirə yazıb. 

Əli Nəzmi 4 yanvar 1946-cı ildə, 68 yaşında 
Bakıda vəfat edib. 

S.Fərəcov

